
Artikolu 139 tar-Regoli ta' Proċedura

Suġġett: Tisħiħ tas-sistema ta' protezzjoni tad-denominazzjonijiet DOP u IĠP wara l-każ 
Prosecco/Prosek

Fit-22 ta' Settembru 2021 il-Kummissjoni Ewropea ppubblikat fil-Ġurnal Uffiċjali1 t-talba għall-
protezzjoni tat-terminu tradizzjonali "Prosek" ippreżentata mill-Kroazja għal erba' nbejjed 
b'denominazzjoni ta' oriġini protetta (DOP), fis-sens tal-Artikolu 113 tar-Regolament (UE) Nru 
1308/2013 li jistabbilixxi organizzazzjoni komuni tas-swieq fi prodotti agrikoli.

It-talba għal rikonoxximent tad-denominazzjoni "Prosek", mhux prevista fit-trattat ta' adeżjoni mal-UE 
tal-Kroazja, hija f'kunflitt ċar mad-DOP Taljana "Prosecco", rikonoxxuta u protetta mid-dritt tal-UE, li 
jipproteġi aktar minn 8 000 produttur Taljan.

Fil-15 ta'Lulju 2013, fi tweġiba għall-mistoqsija E-006284/20132, il-Kummissarju ta' dak iż-żmien 
Ciolos iddikjara li: "l-użu fil-kummerċ tat-terminu "Prosek" jista' joħloq problemi ġuridiċi [...], peress li d-
denominazzjoni Kroata tista' toħloq kunflitt mal-protezzjoni tad-DOP Taljana "Prosecco". L-awtoritajiet 
Kroati jafu b'din il-problema ġuridika."

Il-Kummissjoni Ewropea, bil-pubblikazzjoni fil-Ġurnal Uffiċjali tat-talba għal denominazzjoni "Prosek", 
ħolqot preċedent perikoluż li jikkomprometti serjament is-sistema sħiħa tad-DOP u tal-IĠP fl-UE.

Ir-rikonoxximent eventwali tal-inbid Kroat jirrappreżenta vjolazzjoni tas-sistema tad-denominazzjonijiet 
ta' oriġini u tal-indikazzjonijiet ġeografiċi protetti tal-UE li, f'konformità mal-Artikolu 103(2)(b) tar-
Regolament (UE) Nru 1308/2013, "[...] ikunu protetti kontra kwalunkwe użu ħażin, imitazzjoni jew 
evokazzjoni, anke jekk [...] l-isem protett ikun ġie tradott [...]".

Is-sentenza tal-Qorti tal-Ġustizzja tal-UE fil-kawża C-783/193 fir-rigward tad-denominazzjoni 
"champanillo" (xampanja żgħira) stabbiliet li l-evokazzjoni tista' tirriżulta minn "prossimità kunċettwali" 
bejn id-denominazzjoni protetta u s-sinjal inkwistjoni" u li "l-kriterju determinanti huwa dak dwar jekk il-
konsumatur, meta jkollu quddiemu denominazzjoni kontenzjuża, jitwassalx sabiex ikollu direttament 
f'moħħu, bħala xbieha ta' riferiment, il-merkanzija koperta mid-DOP".

Għalhekk huwa fundamentali li tissaħħaħ is-sistema tal-Indikazzjonijiet Ġeografiċi li jiggarantixxu l-
awtentiċità, il-kwalità u l-protezzjoni ta' aktar minn 3 400 denominazzjoni ta' prodotti agrikoli u 
alimentari, tas-sajd u l-akkwakultura, inbejjed, xorb alkoħoliku u prodotti tad-dwieli tal-UE.

Fil-konsultazzjoni pubblika li ntemmet fid-9 ta' April 2021, il-Kummissjoni Ewropea stiednet lill-partijiet 
ikkonċernati jippreżentaw il-proposti tagħhom biex tittejjeb is-sistema tal-Indikazzjonijiet Ġeografiċi; 
din se tiġi segwita minn azzjoni leġiżlattiva tal-Kummissjoni Ewropea għar-riforma futura tas-sistema 
tal-indikazzjonijiet Ġeografiċi tal-UE fil-kuntest tal-istrateġija "Farm to Fork" (Mill-Għalqa sal-Platt).

Fid-dawl tal-kunsiderazzjonijiet ta' hawn fuq tista' l-Kummissjoni twieġeb il-mistoqsijiet li ġejjin:

1 https://eur-lex.europa.eu/legal-
content/MT/TXT/?uri=CELEX%3A52021XC0922%2801%29&qid=1632301627306

2 https://www.europarl.europa.eu/doceo/document/E-7-2013-006284-ASW_EN.html
3 

https://curia.europa.eu/juris/documents.jsf?oqp=&for=&mat=or&lgrec=en&jge=&td=%3BALL&jur=C%2C
T%2CF&num=C-
783%252F19&page=1&dates=&pcs=Oor&lg=&pro=&nat=or&cit=none%252CC%252CCJ%252CR%252C200
8E%252C%252C%252C%252C%252C%252C%252C%252C%252C%252Ctrue%252Cfalse%252Cfalse&lan
guage=mt&avg=&cid=41737046

1. Fir-riforma tas-sistema tal-Indikazzjonijiet Ġeografiċi tal-UE, kif biħsiebha ssaħħaħ ir-regoli li 
jirregolaw id-denominazzjonijiet, l-omonimiji u l-evokazzjonijiet, biex tassigura l-akbar protezzjoni 
tad-DOP u tal-IĠP kollha f'każ ta' kwalunkwe tentattiv ta' frodi?

2. Kif biħsiebha tiggarantixxi l-kapaċità tal-UE li tiddefendi, kemm fis-suq intern kif ukoll f'dak ekstra-
Ewropew, id-denominazzjonijiet DOP/IĠP/IĠ/STG mid-diversi tentattivi ta' użu frawdolenti jew 
strumentali min-naħa ta' pajjiżi, organizzazzjonijiet jew kumpaniji privati?


